
Oleşkidə atəşkəs qüvvədədir
Oktyabr 28, 2026

Oleşki

Ukraynanın cənubunda Rusiyanın işğalı altında olan Oleşki şəhəri ətrafında ABŞ-nin
vasitəçiliyi ilə əldə edilmiş lokal atəşkəs razılaşması ilk 30 saat ərzində pozulmayıb.
Bunu həm Ukrayna, həm də Rusiya tərəfi təsdiqləyib. Razılaşma ABŞ-nin birinci xanımı
Melaniya Trampın vasitəçiliyi ilə əldə olunub və oktyabrın 27-də yerli vaxtla saat 03:00-

da qüvvəyə minib.

Melaniya Tramp "X" sosial şəbəkəsində yazıb ki, mülki əhalini qorumaq və təcili
humanitar yardımları çatdırmaq üçün atəşkəs vaxtından əvvəl başladılıb.

Noyabrın 1-dək qüvvədə qalacaq bu atəşkəsdə məqsəd cəbhəyanı şəhərdəki insanların
təxliyəsinə şərait yaratmaqdır.

Qarşılıqlı hücumlar

Rusiya hərbçiləri ötən gecə Xarkova dronlarla hücum ediblər. Yaşayış binasına zərbədən

dördyaşlı uşaq da daxil olmaqla, beş nəfər xəsarət alıb.

Ukrayna tərəfi Rusiyanın gecə ərzində 88 zərbə dronu buraxdığını bildirir. Onlardan 38-
i reaktiv mühərrikli "Qeran" dronları olub. Rusiya isə Ukraynada yalnız hərbi hədəfləri
vurduğunu iddia edir və mülki əhali arasındakı itkiləri şərh etmir.

Ukrayna qüvvələri oktyabrın 28-nə keçən gecə Rusiyanın Tula vilayətindəki "Azot"
kimya zavoduna hücum ediblər. Bu barədə "Astra" nəşri və Ukraynanın "Exilenova+" və
"Supernova+" monitorinq Teleqram kanalları məlumat yayıb.

Yerli rəsminin sözlərinə görə, Novomoskovsk şəhərində yaşayış binalarına, fərdi evlərə
və sənaye zonasındakı infrastruktura ziyan dəyib, bir nəfər isə xəsarət alıb. Rusiya
Müdafiə Nazirliyi isə bir sıra vilayətlər və Moskva regionu üzərində Ukraynaya məxsus

531 dronun vurulduğunu açıqlayıb.

